
September hefur sannarlega verið
Gullkistumánuður í svo mörgum skilningi. Ég
ætla að tileinka samstarfsfólki mínu á
Vestfjarðastofu ávarp þessa mánaðar. Af
eldmóði og ótrúlegri orku hafa þau unnið að
hagsmunum Vestfjarða, mörg í langan tíma
önnur skemur eins og gengur. Þessi
september var annasamur og margir unnu
langa daga og öll sem eitt lögðu þau mikið á
sig til að setja af stað viðburði, ráðstefnur,
málþing og fundi. Það sem starfsfólk
Vestfjarðastofu gerir umfram allt annað er að
skapa vettvanga samtals og samstarfs.  

Mánuðurinn hófst á Gullkistunni sem allir
starfsmenn Vestfjarðastofu komu að með
einum eða öðrum hætti. Stórglæsileg sýning
þar sem handtökin eru alls ekki sýnileg en
unnið hefur verið að uppsetningu
Gullkistunnar allt þetta ár og margar
ákvarðanir, símtöl, fundir og skilaboð liggja á
bak við það að ná saman meira en 80 aðilum,
stilla upp sýningu og fá fagfólk til að leysa úr
fjölmörgum áskorunum. Að öllum öðrum
ólöstuðum eiga Guðrún Anna, Sölvi, Annska og
Vilborg stærstan þátt í undirbúningi
Gullkistunnar en eins og sagt er hér fyrir ofan
komu allir starfsmenn að verkefninu.  

Að lokinni Gullkistunni héldu þeir starfsmenn
Vestfjarðastofu sem halda utan um
ungmennastarf til Breiðavíkur til að halda þar
ungmennaþing. Þær Embla og Erna héldu
utan um framkvæmdina og 55 ungmenni áttu
ógleymanlega daga í Breiðavík. Ekki hefði
verið mögulegt að halda ungmennaþing með
slíkum glæsibrag ef Steinunn Ása hefði ekki
sett saman frábæra Erasmus umsókn og náð
þannig í fjármagn til að halda
ungmennaþingið.  

Loftslagsþing var haldið í mánuðinum og tók
Hjörleifur, verkefnastjóri umhverfis- og
loftslagsmála þátt í því fyrir hönd
Vestfjarðastofu.

70. Fjórðungsþing Vestfirðinga var svo haldið í
Félagsheimilinu í Hnífsdal um miðjan mánuð.
Undirbúningur þess var í höndum Magneu og
Aðalsteins að stærstum hluta en stór hluti
starfsmanna kom að framkvæmdinni og þau
Steinunn og Magnús rituðu þinggerð og Annska
og Vilborg settu ásamt henni Heiðrúnu í
Netagerðinni upp fallega sýningu á munum úr
fórum Fjórðungssambandsins sem Kristín tók til
og fór í gegnum. Erna verkefnastjóri
farsældarráðs átti svo stórleik í umfjöllun um
farsældarmál á Vestfjörðum á þinginu. 

Sigríður Ó.Kristjánsdóttir
framkvæmdastjóri  

Starfsfólk markaðsstofunnar þau Sölvi og
Vilborg fóru í fjögurra daga ferð með blaðamenn
um Vestfirði sem tókst með miklum ágætum og
líklegt er að nokkur umfjöllun fáist um
vestfirska ferðaþjónustu í kjölfarið. Þau héldu
síðan nánast beint á Vestnorden
ferðakaupstefnuna sem haldin er á Akureyri að
þessu sinni. Þar munu þau Sölvi og Vilborg halda
áfram að kynna vestfirska ferðaþjónustu.  

Baskasetur Íslands var opnað með glæsibrag í
Djúpavík í mánuðinum og okkar maður þar var
Skúli Gautason sem átt hefur nokkur handtök í
stuðningi við Baskasetrið og málefni
Árneshrepps.  

Landshlutasamtök sveitarfélaga eiga í miklu
samstarfi og settu af stað nýsköpunarhraðal í
mánuðinum sem hlaut nafnið „Startup Landið“.
Upphafsfundur verkefnisins var í Hveragerði og
var Magnús fulltrúi okkar þar.  

Í lok mánaðarins var hóp af fjárfestum boðið í
dagsferð vestur. Undirtektir voru með ágætum
og tók Vestfjarðastofa þátt í verkefninu sem var
stýrt af þeim Þorsteini Mássyni hjá Bláma og
Jóni Páli bæjarstjóra í Bolungarvík sem kom að
verkefninu fyrir hönd Hvetjanda. Dagurinn tókst
með miklum ágætum og einnig ber að þakka
Guðmundi Fertram Sigurjónssyni fyrir hans þátt
í að dagurinn tókst svona vel.  

Þingmannafundur í kjördæmaviku sem haldinn
var á Hólmavík mánudaginn 29. september. Að
þessu sinni mættu fulltrúar sveitarfélaga og
þingmenn til að ræða helstu hagsmunamál
svæðisins. Efst á baugi voru vetrarþjónusta og
fjarskiptamál á vegum Vestfjarða, innviðagjöld
og önnur gjaldtaka af atvinnulífi auk málefna
Menntaskólans á Ísafirði. 

Mánuðinum lýkur svo á þátttöku undirritaðrar,

Guðrúnar Önnu og Magnúsar í Lagarlífi. Að auki

fóru Guðrún Anna og Magnús á

sjávarútvegssýninguna í mánuðinum. Nýr

starfsmaður Vestfjarðastofu hóf störf í

mánuðinum og hlaut hann eldskírn með þátttöku í

fjölmörgum af þeim verkefnum sem nefnd eru auk

þess að koma sér inn í nýtt starf. Við bjóðum

Valgeir velkominn í hópinn. 

Takk þið öll. Þið eruð frábær! 

MEÐ ÖFLUGU STARFSFÓLKI ERU ALLIR VEGIR FÆRIR FRH.



FJÁRFESTINGAR 
FLÆÐA UM
GULLKISTUNA 

Vestfirðir eru gullkista sem sást glöggt á sýningunni
sem haldin var í byrjun september. Atvinnu- og
menningarlíf sýndi sínar bestu hliðar og fólk allsstaðar
af kjálkanum sýndi sig og sá aðra.  

Næsti áfangi gullkistuverkefnisins var að taka á móti
hópi fjárfesta og fólks úr fjármálageiranum. Hópurinn
heimsótti fjölmörg fyrirtæki á svæðinu og kynntist
þeim uppgangi sem er á ýmsum sviðum vestfirsks
þjóðlífs.  

Og það er ekki ofsögum sagt að fjárfestingar hafi og
muni flæða úr og inn úr gullkistunni þessi árin.
Sérstaklega verður myndin skýr þegar saman eru
teknar einkafjárfestingar, opinberar fjárfestingar og
fjárfestingar ríkisfyrirtækja.  

Uppbyggingin í tengslum við laxeldið hefur verið
gríðarleg. Ekki eingöngu eru það sláturhúsin á Bíldudal
og Bolungarvík og seiðaeldisstöðin í Tálknafirði, heldur
kvíar, prammar og ýmisskonar tengdur búnaður. Og þá
fylgir hitt með: Bolungarvík fór í hálfs milljarðs
framkvæmdir við vatnsveitu til að fylgja uppganginum
eftir.  

Og nú er Háafell að opna stækkun sína á
seiðaeldisstöðinni á Nauteyri 4. október.  

Stórvirkar vinnuvélar eru að störfum á tveimur stöðum
í vegakerfinu milli Þingeyrar og Reykhóla, á
Dynjandisheiði annars vegar og Gufu- og Djúpafjörðum
hins vegar. Við erum farin að sjá til lands í því og ég hef
áður talað um „gula marsípanviðvörun“ í því samhengi.  

Hafnir Ísafjarðarbæjar hafa stórbætt móttöku
skemmtiferðaskipa og hyggja á áframhaldandi
uppbyggingu, meðal annars í móttökuhúsi. Hafnabætur
hafa verið miklar í Vesturbyggð. Í Súðavík er höfn og
land að verða tilbúin fyrir 4–5 milljarða
kalkþörungaverksmiðju. 

Gylfi Ólafsson
Formaður stjórnar Vestfjarðastofu

Rafmögnuð fjárfesting 
Orkubúið er langt komið í undirbúningi við línulögn í
tengslum við kalkþörungana sem bæta mun
raforkuöryggi Súðvíkinga. En það er bara fyrsta
skrefið í raforkufjárfestingum sem fljótt er að verða
norður fyrir 50 milljarða.  

Tökum bara það sem er ákveðið eða langt komið í
undirbúningi: Kvíslartunguvirkjun er farin af stað. Þar
eru 7 ma., Hvalárvirkjun skilst mér að kosti 30 ma.,
tenging Hvalárvirkjunar við Kollafjörð með tengivirki í
Miðdal er um 7 ma. Vindorkuverið í Garpsdal, sem er
vonandi á leið í nýtingarflokk gæti kostað 10 ma. Á
Mjólká verða umbætur upp á um 1 ma. Og þá er ekki
allt talið. 

Jarðhitafundirnir á Ísafirði og Patreksfirði, sem
krefjast fjárfestinga upp á um 2 ma., eru svo á
endanum fjárfesting í rafmagni, enda losnar það sem
nú er notað í húshitun til annarra verkefna. Það getur
til dæmis verið meðalstórt iðnfyrirtæki sem skilar
glatvarma inn á fjarvarmaveituna í Bolungarvík.  

Pólitíkin aldrei langt undan 
 
Nær allar framkvæmdirnar eiga sér pólitíska
snertifleti. Margar hindranir eru í veginum enn. Svo
stærsta framkvæmdin sé skoðuð sérstaklega, þá á
hæstiréttur eftir að kveða upp úr um landamerki við
Hvalá, leyfismál fyrir línur þaðan eru enn í vinnslu og
vegir enn of lélegir svo hægt sé að nota þá á
framkvæmdatíma.  
 
Við Vestfirðingar höfum staðið saman í þessum
verkefnum hingað til og þurfum að vera hér eftir. 



Mikið var um dýrðir í íþróttahúsinu á Torfnesi á Ísafirði þann 6.
september þegar stórsýningin Gullkistan Vestfirðir fór fram. Um
áttatíu ólíkir sýnendur tóku þátt og mikil menningardagskrá var í
gangi allan daginn. Sýnendur komu frá öllum svæðum Vestfjarða,
allt frá einyrkjum til stórfyrirtækja. Vestfjarðastofa fór með
skipulagningu sýningarinnar og er óhætt að segja að við séum
himinsæl með hvernig til tókst því gleðin var hreinlega áþreifanleg.
Við vorum þó sannarlega ekki ein í að gera sýninguna svo glæsilega
úr garði líkt og raun varð, því valinn maður var í hverjum rúmi og
þar að auki lögðu sýnendur mikinn metnað í að gera básana sína
fallega og skemmtilega.

Forseti Íslands, Halla Tómasdóttir setti stórsýninguna Gullkistuna
að loknum upphafstónum Blásarasveitar Tónlistarskóla Ísafjarðar.
Að lokinni setningu gekk Halla um sýninguna og spjallaði við
sýnendur og fjölmarga gesti sem leið sína lögðu á sýninguna.

Hanna Katrín Friðriksson atvinnuvegaráðherra og Guðmundur Ingi
Kristinsson mennta-og barnamálaráðherra heimsóttu einnig
sýninguna og Hanna Katrín ávarpaði samkomuna.

Í sal Menntaskólans á Ísafirði voru flutt fróðleg erindi sem náðu yfir
vítt svið allt frá erindi um framtíðarskipulag Vestfjarða,
fjárfestingar, nýsköpun og að lokum erindi Guðna Th.
Jóhannessonar um Þorskastríðið.

Tónlist var leikin á tveimur stöðum, á stóru sviði í salnum og á
torginu sem staðsett var í anddyrinu. Þá prýddu listaverk eftir
vestfirskt listafólk veggi í anddyrinu. 

Mikill áhugi er fyrir því að endurtaka leikinn og er í skoðun með
hvaða hætti það verður gert. 

GULLKISTAN VESTFIRÐIR – 
GLÆSILEG SÝNING OG 
GÓÐ AÐSÓKN

55 ungmenni á aldrinum 13-18 ára alls staðar af Vestfjörðum komu saman á þriðja ungmennaþingi
Vestfjarða sem fór fram á Hótel Breiðuvík dagana 8.-10. september. Þema þingsins 2025 var jafnrétti og
komu fjölmargir gestafyrirlesarar til þess að fræða ungmennin um málefni því tengdu.

Bjarni Snæbjörnsson hóf leika á mánudeginum með erindi sínu Góðan daginn, faggi og las hann upp úr
bók sinni, Mennsku. Miriam Petra Ómarsdóttir Awad fræddi ungmennin um fordóma og inngildingu og
Eyrún Þórsdóttir frá Reykjavík Global Forum fjallaði um kynjajafnrétti og konur í leiðtogastöðum. Á
mánudagskvöldinu skemmti Gugusar ungmennunum með tónleikum.

Svæðisskipulag Vestfjarða var fyrst á dagskrá á þriðjudeginum og í tengslum við það veltu ungmennin
því fyrir sér hvernig Vestfirðir yrðu árið 2050. Einnig komu þau með sínar hugmyndir að
menningarstefnu Vestfjarða sem er nú í mótun. Samtökin 78 voru með hinseginfræðslu og Sólborg
Guðbrandsdóttir var með kynfræðslu og bauð ungmennunum eintak af bók sinni, Fávitar. Ólafur Þór
Ólafsson sveitarstjóri Reykhólahrepps vakti áhuga ungmennanna á stjórnmálum og mynduðust líflegar
umræður í kjölfarið. Á kvöldvöku var farið í jafnréttiskviss og tónlistarmaðurinn Háski skemmti.

Að lokum var kosið í nýtt ungmennaráð Vestfjarða og fyrsti fundur nýs ungmennaráðs haldinn.
Vestfjarðastofa þakkar öllum þeim gestum sem komu að ungmennaþinginu og sérstaklega Birnu og
Keran vertum í Breiðvík sem og öllu starfsfólki hótelsins.

Það eru Erna Lea Bergsteinsdóttir og Embla Dögg Bachmann sem sáu um skipulagningu
ungmennaþingsins fyrir hönd Vestfjarðastofu. Ungmennaþingið hlaut í ár veglegan styrk frá Erasmus+
áætlun Evrópusambandsins sem gerði það að verkum að hægt var að halda þingið með svo glæsilegum
hætti.

Ungmennin stóðu sig mjög vel og við erum afar stolt af okkar flotta hópi ungmenna á Vestfjörðum.

VESTFIRSK UNGMENNI FRÆDDUST OG LÉKU SÉR Á
UNGMENNAÞINGI

06



Sýningin Sjávarútvegur 2025 fór fram dagana 10.
til 12. september 2025 í Laugardalshöll. Allir helstu
birgjar sjávarútvegsins voru staddir á sýningunni
þar sem þeir kynntu vörur sínar fyrir
sjávarútvegsfyrirtækjunum og var því nóg af
flottu dóti að sjá og fræðast um. Atvinnuráðgjafar
Vestfjarðastofu, Magnús Þór Bjarnason og Guðrún
Anna Finnbogadóttir sóttu sýninguna til að vera
með puttana á púlsinum.

Tvö vestfirsk fyrirtæki, Sjótækni og Ístækni,
kynntu starfsemi sína á sýningunni. Sýningarrými
þeirra voru vel sótt og margir áhugasamir um
þjónustuna sem þau veita. Mjólkurbikar Vestra í
knattspyrnu var til sýnis á bás Ístækni og vakti
hann verðskuldaða athygli. Hafnir Fjarðarbyggðar
voru á sýningunni að kynna þjónustu sína sem var
athyglisvert að sjá, einnig að sjá að opinberir
eftirlitsaðilar sameinuðust um bás á sýningunni.

Magnús Þór sagði atvinnuráðgjafana hafa haft
gagn og gaman að heimókninni á Sjávarútvegur
2025:

NÝJASTA TÆKNI SÝND Á SJÁVARÚTVEGUR
2025

 „Það hefur stundum verið sagt að verðmætasta

útflutningsafurð Vestfjarða hafi verið

Vestfirðingar. Á sjávarútvegssýningunni er þetta

mjög áberandi hve margir brotfluttir Vestfirðingar

starfa í sjávarútvegi út um allt land.

Sjávarútvegssýningin bar vott um að

sjávarútvegur á Íslandi er orðin vel mótaður

iðnaður þar sem áherslan er á hagræðingu og

tæknivæðingu. „Betur vinnur vit en strit“ á vel við

og það sem sat eftir í huganum að sýningu

lokinni."

Opið er fyrir umsóknir í Uppbyggingarsjóð Vestfjarða. Hægt er að sækja um styrki til verkefna á sviði
menningar, nýsköpunar og atvinnuþróunar. Einnig geta menningarstofnanir sótt um stofn- og
rekstrarstyrki, séu þær með starfsemi á heilsársgrundvelli. Nú er verið að taka í notkun nýja
umsóknargátt sem er vistuð hjá Rannís, en notendur ættu ekki að verða fyrir óþægindum þess vegna.
Viðmótið er mjög svipað því sem verið hefur og reynt er að hafa ferlið allt auðskilið. Nú er komið viðmót
á ensku fyrir þá sem það kjósa.

Að þessu sinni eru til úthlutunar um 65 milljónir króna, en þar af hefur um 15 milljónum þegar verið
ráðstafað í fjölárastyrki, svo til ráðstöfunar nú eru um 50 milljónir. Þær eru ætlaðar verkefnum sem
koma til framkvæmda á Vestfjörðum árið 2026.

Umsóknarglugginn er opinn til hádegis þann 22. október. Nánari upplýsingar á svæði Uppbyggingarsjóðs
Vestfjarða á síðu Vestfjarðastofu.

https://www.vestfirdir.is/is/verkefni/soknaraaetlun/uppbyggingarsjodur
https://www.vestfirdir.is/is/verkefni/soknaraaetlun/uppbyggingarsjodur
https://www.vestfirdir.is/is/verkefni/soknaraaetlun/uppbyggingarsjodur


GOTT FJÓRÐUNGSÞING Í HNÍFSDAL
70. Fjórðungsþing Vestfirðinga að hausti samþykkti eftirfarandi 11 ályktanir, sem hægt er að skoða með
því að smella á hlekkina: Ályktun stjórnar, Vestfirðir áfram gullkista, ályktun um samgönguverkefni á
Vestfjörðum, ályktun um vetrarþjónustu Vegagerðarinnar í Strandabyggð, ályktun um stöðu
fjarskiptamála á Vestfjörðum, ályktun um aukið samstarf í fræðslumálum á Vestfjörðum, ályktun um
kræklingarækt, ályktun um setningu laga um lagareldi, ályktun um byggðakvóta, ályktun um
innviðagjöld, ályktun um fyrirhugaðar breytingar á eftirliti með hollustuháttum, mengunarvörnum og
matvælum, Ályktun um breytingar samþykkta FV – atkvæðavægi, þá samþykkti þingið árstillag
sveitarfélaga og fjárhagsáætlun 2026, auk áætlunar þess efnis til þriggja ára sem má sjá hér undir
þingskjölum númer 30. Ein ályktun var felld.

Þingið fór fram í Félagsheimilinu í Hnífsdal og stóð dagana 16. og 17. september. Mættir voru 39
þingfulltrúar með 89% atkvæðavægi að meðtöldum umboðum. Á þriðjudag sóttu þingið Eyjólfur
Ármannsson innviðaráðherra og Arna Lára Jóndóttir og María Rut Kristinsdóttir þingmenn
kjördæmisins. Á miðvikudag sóttu þingið Jón Björn Hákonarson formaður Sambands íslenskra
sveitarfélaga, sem hélt þar erindi og Arnar Þór Sævarsson framkvæmdastjóri sambandsins.

Við lok hefðbundinna þingstarfa leiddi Sigríður Kristjánsdóttir, framkvæmdastjóri Vestfjarðastofu,
stutta sögugöngu um Hnífsdal þar sem meðal annars var kíkt í heimsókn í bátasafnið hjá Inga Bjössa.
Þá var farið í heimsókn í HG áður en hópurinn bjóst til sameiginlegs kvöldverðar sem einnig fór fram í
Félagsheimilinu í Hnífsdal.

https://www.vestfirdir.is/static/files/Sveitarstjornarmal/FV/Fjordungsthing/70thing/70haust/thingskjal-18-alyktun-stjornar-vestfirdir-afram-gullkista.pdf
https://www.vestfirdir.is/static/files/Sveitarstjornarmal/FV/Fjordungsthing/70thing/70haust/thingskjal-19-alyktun-um-forgangsrodun-samgonguverkefna-a-vestfjordum.pdf
https://www.vestfirdir.is/static/files/Sveitarstjornarmal/FV/Fjordungsthing/70thing/70haust/thingskjal-19-alyktun-um-forgangsrodun-samgonguverkefna-a-vestfjordum.pdf
https://www.vestfirdir.is/static/files/Sveitarstjornarmal/FV/Fjordungsthing/70thing/70haust/thingskjal-20-alyktun-um-vetrarthjonustu-vegagerdarinnar-i-strandabyggd.pdf
https://www.vestfirdir.is/static/files/Sveitarstjornarmal/FV/Fjordungsthing/70thing/70haust/thingskjal-21-alyktun-um-stodu-fjarskiptamala-a-vestfjordum.pdf
https://www.vestfirdir.is/static/files/Sveitarstjornarmal/FV/Fjordungsthing/70thing/70haust/thingskjal-21-alyktun-um-stodu-fjarskiptamala-a-vestfjordum.pdf
https://www.vestfirdir.is/static/files/Sveitarstjornarmal/FV/Fjordungsthing/70thing/70haust/thingskjal-23-alyktun-um-aukid-samstarf-i-fraedslumalum-a-vestfjordum.pdf
https://www.vestfirdir.is/static/files/Sveitarstjornarmal/FV/Fjordungsthing/70thing/70haust/thingskjal-24-alyktun-um-kraeklingaraekt.pdf
https://www.vestfirdir.is/static/files/Sveitarstjornarmal/FV/Fjordungsthing/70thing/70haust/thingskjal-24-alyktun-um-kraeklingaraekt.pdf
https://www.vestfirdir.is/static/files/Sveitarstjornarmal/FV/Fjordungsthing/70thing/70haust/thingskjal-25-alyktun-um-setningu-laga-um-lagareldi.pdf
https://www.vestfirdir.is/static/files/Sveitarstjornarmal/FV/Fjordungsthing/70thing/70haust/thingskjal-26-alyktun-um-byggdakvota.pdf
https://www.vestfirdir.is/static/files/Sveitarstjornarmal/FV/Fjordungsthing/70thing/70haust/thingskjal-27-alyktun-um-innvidagjold.pdf
https://www.vestfirdir.is/static/files/Sveitarstjornarmal/FV/Fjordungsthing/70thing/70haust/thingskjal-27-alyktun-um-innvidagjold.pdf
https://www.vestfirdir.is/static/files/Sveitarstjornarmal/FV/Fjordungsthing/70thing/70haust/thingskjal-28-alyktun-um-fyrirhugadar-breytingar-a-eftirliti-med-hollustuhattum-mengunarvornun-og-matvaelum.pdf
https://www.vestfirdir.is/static/files/Sveitarstjornarmal/FV/Fjordungsthing/70thing/70haust/thingskjal-28-alyktun-um-fyrirhugadar-breytingar-a-eftirliti-med-hollustuhattum-mengunarvornun-og-matvaelum.pdf
https://www.vestfirdir.is/static/files/Sveitarstjornarmal/FV/Fjordungsthing/70thing/70haust/thingskjal-29-alyktun-um-breytingu-samthykkta-fv-atkvaedavaegi.pdf
https://www.vestfirdir.is/is/verkefni/fv/fjordungsthing/70-fjordungsthing-ad-hausti
https://www.vestfirdir.is/is/verkefni/fv/fjordungsthing/70-fjordungsthing-ad-hausti


FJÓRÐUNGSSAMBAND VESTFIRÐINGA
EIGNAST NÝTT MERKI
Dagana 16.-17. september fór fram 70. Fjórðungsþing Vestfirðinga að hausti, en einnig er nú
yfirstandandi 75. afmælisár Fjórðungssambands Vestfirðinga þar sem það var stofnað í
nóvembermánuði árið 1949. Í tilefni af þessum tímamótum var ákveðið að hressa upp á útlit
sambandsins og ráðast í gerð nýs merkis fyrir það. Á Fjórðungsþinginu í Hnífsdal var nýja merkið
afhjúpað og kynnt aðilum sambandsins.

Merkið er stílfærð útgáfa af því sem áður var, en það gamla sýndi allan Vestfjarðakjálkann með öllum
sínum fjörðum og víkum sem getur verið erfitt viðureignar í því formi sem einkennismerki oft birtast.

Í nýja merkinu má sjá Vestfirði færða í stílinn, en einnig má sjá út úr því arnarhöfuð og örn að steypa sér
niður, en líkt og flestir vita þá er höfuðbýli þessa konungs fuglanna á Íslandi á og við Vestfirði. Litur
merkisins tók einnig nokkrum breytingum úr fölum blágrænum í dimmblágrænan, var hann valinn með
gamla litinn til hliðsjónar en jafnframt út frá því að hann væri ekki með pólitíska skírskotun í hugum
fólks.

Hönnuður nýja merkisins er Haraldur Sigurðarson hjá Cohn og Wolfe.

Baskasetur Íslands var opnað með formlegum hætti í Djúpavík þann 20. september síðastliðinn. Sú
dagsetning er ekki tilviljun því það var einmitt þann dag, 20. september árið 1615 sem þrjú basknesk
skip, sem höfðu verið hér við hvalveiðar, fórust í Reykjarfirði á Ströndum. Rúmlega 80 skipbrotsmenn
komust í land, en þá tóku við einhverjir skelfilegustu atburðir Íslandssögunnar, er þeir voru eltir uppi
og drepnir hvar sem til þeirra náðist undir stjórn sýslumannsins Ara í Ögri.

Talsverður fjöldi var við opnun Baskasetursins, m.a. sendiherra Frakklands og fulltrúi sendiherra
Spánar, fulltrúar samstarfsaðilanna: Albaola, Haizebegi, Háskólaseturs Vestfjarða og
Baskavinafélagsins. Fyrrverandi forseti Íslands, Guðni Th. Jóhannesson, sem opnaði sýninguna og í
ávarpi sínu hvatti hann til forvitni og að vera opinn fyrir nýjungum. Fáfræði og ótti við hið óþekkta
hefðu verið það sem fyrst og fremst olli þessum ódæðisverkum á sínum tíma og við yrðum að koma í
veg fyrir að slíkt endurtæki sig. Þetta sé raunveruleg hætta enn þann dag í dag.

Í einum af gömlu síldartönkunum í Djúpavík hefur verið opnuð vegleg sýning um veru Baska hér við
land, hvalveiðar þeirra og samskipti Íslendinga og Baska. Þar má m.a. sjá eftirlíkingu í fullri stærð af
léttabát eða „txalupa“ sem siglt var á í land úr skipunum sem liggja á botni Reykjarfjarðar. Þessir bátar
voru notaðir til að róa að hvalnum og skutla hann og er lag bátsins hugsað til að hann sé sem
hljóðlátastur og trufli þannig hvalinn sem minnst. Skipasmiðir frá Albaola í í Pasaia hafa unnið ásamt
íslenskum skipasmiðum, m.a. frá Báta- og hlunnindasafninu á Reykhólum að smíði bátsins. Á þremur
slíkum bátum reru basknesku sjómennirnir norður fyrir Horn og yfir í Ísafjarðardjúp, þaðan í Dýrafjörð
og loks á Patreksfjörð, en slík för verður að teljast þrekvirki.

Upprunalega hugmyndin að verkefninu kom fram í átakinu Áfram Árneshreppur, að stofna Baskasetur
á Djúpavík þar sem hægt væri að fræðast um tengsl Baska og Íslendinga. Hótel Djúpavík með Héðin
Ásbjörnsson í broddi fylkingar hefur um árabil haft umsjón með gömlu síldarverksmiðjunni og sinnt
viðgerðum á verksmiðjunni og tönkunum. Baskavinafélagið fór í samstarf við Hótel Djúpavík og fékk til
liðs við sig Þórarin Blöndal myndlistarmann og sýningahönnuð til að hafa yfirumsjón með hönnun
sýningarinnar. Formaður Baskavinafélagsins er Ólafur J. Engilbertsson. Verkefnið hefur hlotið
margvíslega styrki, m.a. frá Áfram Árneshreppi, úr Uppbyggingarsjóði Vestfjarða, Byggðaáætlun,
Örvari hjá Menningarráðuneytinu og úr Evrópusjóðnum Creative Europe.

Baskasetur hefur lagt ríka áherslu á samstarf íslensks og basknesks lista- og fræðafólks. Því er ætlað
að verða miðstöð skapandi sjálfbærni með sérstakri athygli á heilbrigði sjávar.

BASKASETUR ÍSLANDS OPNAÐ

Umhverfis-, orku- og loftslagsráðuneytið

hefur tilkynnt niðurstöður úr

jarðhitaleitarátaki sem opnað var í vor.

Markmið átaksins er að stuðla að aukinni

nýtingu jarðhita til húshitunar á svæðum þar

sem nú er notast við rafmagn eða olíu. Sjö

styrkir voru veittir til verkefna á

Vestfjörðum. Orkubú Vestfjarða fékk styrk til

sex verkefna: á Patreksfirði, Ísafirði,

Bolungavík og Suðureyri og Strandabyggð

fékk styrk vegna eins verkefnis. Styrkirnir

voru veittir vegna varmageymslu,

rannsóknaborana og varmadæla og má sjá

nánar á meðfylgjandi mynd.

Alls bárust 48 umsóknir í átakið frá

sveitarfélögum, orkufyrirtækjum og aðilum í

þeirra umboði. Verkefnin voru fjölbreytt en

heildarkostnaður verkefna sem sótt var um

nam 6.093 m.kr. og sótt var um 4.082 m.kr. í

styrki. 18 verkefni hlutu styrk: 8 verkefni sem

snúa að jarðhitarannsóknum, 8 verkefni sem

tengjast uppsetningu varmadælna og 2

verkefni sem miða að uppbyggingu

varmageymslna.

Mögulegur ávinningur af verkefnunum er

verulegur. Með frekari borunum,

varmadælum og varmageymslum gæti allt að

80 GWh af vetrarraforku losnað á næstu

árum. Þá gæti árangur í jarðhitaleit bætt við

um 40 GWh.

SJÖ STYRKIR TIL VESTFJARÐA ÚR
LOFTSLAGS- OG ORKUSJÓÐI

Mat umsókna var í höndum Loftlags- og

orkusjóðs í samvinnu við Umhverfis- og

orkustofnun.



MIKIL TÆKIFÆRI
LIGGJA Í
ORKUSKIPTUM
SMÁBÁTAFLOTANS

Vestfjarðastofa og Eimur stóðu fyrir vefþingi um orkuskipti smábáta þann 3. apríl síðastliðinn.
Fundurinn var haldinn undir hatti RECET-verkefnisins, sem styrkt er af LIFE-áætlun
Evrópusambandsins, en bæði félög taka virkan þátt í verkefninu. Nú er að finna upptökur af vefþinginu
inn á síðu Vestfjarðastofu.

Dagskrá fundarins var umfangsmikil en á honum komu saman sérfræðingar, hagsmunaaðilar og
sjómenn til að ræða bæði tæknilausnir og nýjungar, lagalegar kröfur og leyfismál, sem og samfélagsleg
áhrif orkuskiptanna. Jóhann Páll Jóhannsson, umhverfis-, orku- og loftslagsráðherra setti fundinn og
lagði áherslu á að stjórnvöld væru opin fyrir samtali um stuðning við orkuskipti í sjávarútvegi.

„Við leggjum áherslu á orkuskipti á hafi sem landi“ (Jóhann Páll Jóhannsson um stefnu
ríkistjórnarinnar)

Það má með sanni segja að nú sé lag að efla vinnu við orkuskipti smábáta, þegar stjórnvöld ætla að
leggja meiri áherslu á að efla strandveiðar kringum landið, en áður hefur verið gert. Með þeim
skilaboðum skapast meiri vissa um að þessum veiðum verði framhaldið og þar með verður áfram þörf
fyrir endurfjárfestingar í greininni.

Í erindum fundarins kom fram að tæknilausnir til orkuskipta í smábátum eru þegar til staðar og talið er
líklegt að þeir fyrstu til að nýta rafmagn sem orkugjafa verði strandveiðibátar sem stunda veiðar nálægt
landi. Slíkir bátar eru þó enn töluvert dýrari en hefðbundnir bátar og því nauðsynlegt að brúa bilið með
fjárstuðningi og áframhaldandi þróun sem mun lækka verð á þeim.

 Þar skiptir þátttaka stjórnvalda lykilmáli, bæði með styrkjum til fjárfestinga og ívilnunum fyrir þá
sjómenn sem velja rafknúna strandveiðibáta. Slíkar ívilnanir gætu til dæmis falist í auknum
aflaheimildum fyrir rafknúna strandveiðibáta.

Einnig var bent á að taka verði sérstakt mið af mismunandi veiðisvæðum og veiðiaðferðum. Bátar sem
sækja lengra frá landi þurfa eðli málsins samkvæmt meiri orku, en þeir eru hraðgengari og þurfa því
stærri og þyngri vélar og öflugri rafhlöðubanka, sem gerir orkuskiptin dýrari fyrir stærri báta. Þá þarf að
fylgja uppbygging á hleðslustöðvum við hafnir.

Samfélagsleg áhrif orkuskiptanna voru einnig til umræðu. Fram kom að umbreytingin hefur ekki
einungis áhrif á tækni og rekstur, heldur einnig á byggðaþróun og atvinnuöryggi strandbyggða.
Rafvæðing smábáta gæti opnað ný tækifæri fyrir sjávarbyggðir og eflt sjálfbærni, en óhjákvæmilega
kalla orkuskiptin á breytingar, og einosg alltaf þarf að huga að því að viðkvæmari byggðir sitji ekki eftir.

Fundurinn sýndi fram á að mikil tækifæri liggja í orkuskiptum smábátaflotans, en að árangur náist
aðeins með markvissu samstarfi stjórnvalda, sveitarfélaga, hafna, sjómanna og fyrirtækja.

Vestfjarðastofa og Eimur þakka öllum sem tóku þátt í vefþinginu. Verkefnið heldur áfram og næstu
skref verða að efla samtalið við hagaðila, safna frekari reynslu og stuðla að því að fyrstu rafknúnu
smábátarnir komist sem fyrst á sjó á Íslandi.

Orkuskipti smábáta er eins og tónlist í eyrum 
nýrrar ríkisstjórnar (Jóhann Páll Jóhannsson)

https://www.vestfirdir.is/is/vidburdir/malthing-af-hverju-orkuskipti-loftslags-og-orkuskiptaaaetlanir-sveitarfelaga
https://www.vestfirdir.is/is/vidburdir/malthing-af-hverju-orkuskipti-loftslags-og-orkuskiptaaaetlanir-sveitarfelaga

VESTFJARÐASTOFA MEÐ VIÐVERU
Í BLÁBANKANUM 
Vestfjarðastofa er nú með viðverutíma einu sinni í mánuði í Blábankanum á Þingeyri. Fyrsta viðveran
var undir lok septembermánaðar er Anna Sigríður Ólafsdóttir fór og heimsótti Dýrfirðinga. 

Ísafjarðarbær hélt íbúafund á Þingeyri síðustu vikuna í ágúst undir yfirskriftinni „Hvað getu samfélagið
gert til eflingar atvinnulífs,“ og var Vestfjarðastofa þar með erindi um hvaða stuðning íbúar gætu sótt til
stofnunarinnar. Kom þar fram beiðni frá íbúum um reglulega viðveru ráðgjafa Vestfjarðastofu í
Blábankanum og hefur Vestfjarðastofa nú svarað kallinu. Heimsóknir munu rótera á milli ráðgjafa sem
búa yfir ólíkri þekkingu og starfa á ólíkum sviðum innan Vestfjarðastofu. 

Í október mun atvinnuráðgjafinn Magnús Þór Bjarnason vera í Blábankanum og hvetjum við Dýrfirðinga
til að kíkja á hann. 



UNGT FÓLK OG FRAMTÍÐ LANDSBYGGÐARINNAR Í
BRENNIDEPLI Á HÖFN 
Dagana 23.–24. september fór fram málþingið
„Hvað ef ég vil vera hér?“ á Höfn í Hornafirði,
skipulagt af Nýheimum þekkingarsetri. Þar var
fjallað um stöðu ungs fólks, byggðafestu þess
og framtíðarmöguleika á landsbyggðinni. Tveir
starfsmenn Vestfjarðastofu sóttu málþingið á
Höfn, Erna Lea Bergsteinsdóttir verkefnastjóri
farsældarráðs og ungmennaráðs og Embla
Dögg Bachmann verkefnastjóri brothættra
byggða í Reykhólahreppi og ungmennaráðs. 

Á fyrsta degi málþingsins fluttu fræðimenn frá
Norðurlöndunum áhugaverð erindi um
rannsóknir sínar. Sænski félagsfræðingurinn
Lotta Svensson ræddi viðhorf ungs fólks í
smærri bæjum og hvernig þau hafa áhrif á
búsetuákvarðanir. Danski fræðimaðurinn Eva
Mærsk kynnti nýjar rannsóknir um menntun
sem tæki til að styrkja tengsl ungs fólks við
heimabyggðir sínar. Þá fjallaði Gréta Bergrún
Jóhannesdóttir um byggðabrag og áhrif hans á
lífsgæði, og Hugrún Harpa Reynisdóttir,
forstöðumaður Nýheima, kynnti stofnun
HeimaHafnar og mikilvægi þess að hlusta á
upplifun ungs fólks í dreifbýli. 

Á seinni degi málþingsins snerist dagskráin að
miklu leyti um hagnýt verkefni og lausnir. Eyrún
Fríða Árnadóttir, verkefnastjóri HeimaHafnar,
kynnti verkefnið sem unnið er í samstarfi við
Sveitarfélagið Hornafjörð með það markmið að efla
tengsl ungmenna við samfélagið. Fulltrúar
Ungmennaráðs Hornafjarðar kynntu leiðir til að
ungt fólk geti haft áhrif í sveitarfélaginu. Þá flutti
Tonje Bjerkan, aðstoðarframkvæmdastjóri
Nordfjordkompaniet í Vestur-Noregi, erindi um
nýstárlegar aðferðir sem þar hafa verið þróaðar til
að tengja saman ungt fólk, fyrirtæki og sveitarfélög,
með góðum árangri. 

Að lokum tóku þátttakendur í umræðuhópum og
vinnustofum þar sem farið var dýpra í hvernig megi
efla byggðir með virkum hætti, í samvinnu við ungt
fólk sjálft. 

Málþingið vakti mikla athygli og sóttu það fulltrúar
sveitarfélaga og landshlutasamtaka víðsvegar af
landinu. Lagt var áherslu á að umræðan sem átti sér
stað verði hvati til frekari aðgerða í þágu jákvæðrar
byggðaþróunar og til að skapa framtíðarsýn þar
sem ungt fólk sér sér búsetu og tækifæri á
landsbyggðinni.  

HeimaHöfn og sveitarfélagið Hornafjörður eru að
gera mörg flott verkefni sem styðja við
byggðarfestu ungs fólks og er margt þar sem nýta
má á Vestfjörðum. Verkefnastjórar Vestfjarðastofu
komu heim reynslunni ríkari og hlakka til að koma
á fót sambærilegum verkefnum á Vestfjörðum. 



FJÁRFESTAHEIMSÓKN TIL VESTFJARÐA 

Síðustu ár hafa umtalsverðar fjárfestingar átt sér stað á Vestfjörðum. Einkum í fiskeldi en einnig á
öðrum sviðum svo sem í sjávarútvegi, afþreyingu í ferðaþjónustu. Ekki má gleyma stórfyrirtækinu
Kerecis sem byggt hefur framleiðslu sína upp á Ísafirði.  

Framkvæmdir hins opinbera hafa einnig verið umtalsverðar í vegaframkvæmdum, jarðgöngum og
hafnarframkvæmdum víða á Vestfjörðum. Hér er auðvitað átt við Dýrafjarðargöng, Dynjandisheiði og
veginn um Gufudalssveit og brú yfir Þorskafjörð.  

Fjórðungssamband Vestfirðinga fékk í ár stuðning úr svokölluðum C1 potti úr byggðaáætlun til
verkefnis með yfirskriftina „Tenging fjárfesta við innviði og auðlindir á Vestfjörðum“. Einn verkþáttur
verkefnisins var að bjóða fjárfestum í kynnisferð um svæðið. Samið var við Bláma um framkvæmd
verkefnisins í samstarfi við Vestfjarðastofu. Auk þessa verkefnis hefur Vestfjarðastofa haldið úti
áhersluverkefni sem miðar að auknum fjárfestingum á svæðinu.  

Blámi og Vestfjarðastofa í samstarfi við Hvetjanda skipulögðu heimsókn fjárfesta á svæðið og var
meginþungi skipulagningar í höndum þeirra Tinnu og Þorsteins hjá Bláma. Leitað var til Guðmundar
Fertrams Sigurjónssonar hjá Kerecis sem góðfúslega tók þátt í undirbúningi, skipulagningu og
framkvæmd ferðarinnar. 

Heimsóknin tókst vel og um 30 manns komu vestur og byrjuðu á að fara frá flugvelli til Súðavíkur þar
sem Þorsteinn í Bláma sigldi með hópinn út í fiskeldiskvíar Háafells á bát Sjóferða, Guðrúnu
Kristjánsdóttur. Hópurinn fékk frábært siglingaveður og hvalaskoðun í kaupbæti þar sem nokkrir
háhyrningar létu sjá sig í Djúpinu. Eftir sjóferðina var hádegisverður í Tjöruhúsinu og síðan farið í
heimsókn í Kerecis þar sem Guðmundur Fertram, Fanney eiginkona hans, Dóra Hlín og Hálfdán Bjarki
fræddu fólk um sögu fyrirtækisins, uppbyggingu og starfsemi.  

Bolungarvík var næst á dagskrá þar sem Daníel Jakobsson og hans fólk tóku á móti hópnum og kynntu
starfsemi Arctic Fish í húsakynnum Drimlu. Farið var á Bolafjall og ferðinni til Bolungarvíkur lauk í
glæsilegum húsakynnum Jakobs Valgeirs. Þar fékk hópurinn kynningar á fjárfestingatækifærum og
ráðrúm gafst til spjalls og fræðslu.  

Deginum var svo lokið með kvöldverði á Logni á Hótel Ísafirði þar sem gestirnir gistu og flugu svo til
síns heima daginn eftir.  

Við þökkum gestunum fyrir komuna og öllum sem komu að undirbúningi, skipulagi og framkvæmd
fyrir samstarfið. Á myndinni má sjá hluta undirbúningshópsins á Ísafjarðarflugvelli við upphaf
ferðarinnar.   



 
Tólf nýsköpunarteymi hvaðanæva af landinu taka nú þátt í viðskiptahraðlinum Startup Landið, þar af
tvö af Vestfjörðum. Hraðallinn hófst formlega 18. september síðastliðin í Hveragerði og mun vara í 7
vikur, og lýkur með lokahófi á Akureyri. Þetta er í fyrsta sinn sem landshlutasamtökin utan
höfuðborgarsvæðisins sameinast um nýsköpunarhraðal sem þennan og er mikill akkur í því að gera
þetta í samstarfi. Hraðallinn hlaut styrk úr Lóu. 

Af Vestfjörðum eru það tvö teymi sem taka þátt. Dagbjartur og Guðrún á Þingeyri undir merkjum Brekku
Ferðaþjónustu. Verkefni þeirra er endurvakning verslunar á Þingeyri með nýstárlegum hætti. Svo er það
Cannarctica á Flateyri sem Geir og Önundur leiða og snýr verkefni þeirra að því að þróa nýja
orkusparandi lausn við ræktun í gróðurhúsum. 

Dagskrá Startup landsins er sniðin að þörfum þátttakenda og felur í sér vinnustofur, fræðslufundi og
leiðsögn frá reyndum frumkvöðlum, stjórnendum og sérfræðingum úr fyrirtækjaumhverfi víðs vegar að
af landinu. Lögð er áhersla á að byggja upp öflugt tengslanet meðal þátttakenda og styrkja verkefni
þeirra til framtíðar.

VIÐSKIPTAHRAÐALL
LANDSBYGGÐARINNAR SETTUR AF STAÐ 

Dagana 4. og 5. október verður íbúaþing haldið í
samkomuhúsinu Baldri á Drangsnesi.
Kaldrananeshreppur er sextánda og jafnframt
nýjasta þátttökubyggðarlagið í
byggðaþróunarverkefninu Brothættar byggðir.

Íbúaþingið er upphafið að fimm ára
samstarfsverkefni Vestfjarðastofu,
Byggðastofnunnar og Kaldrananeshrepps. En
íbúar koma saman, ræða hagsmunamál
byggðarlagsins og móta áherslur í verkefninu.
Það er því mikilvægt að íbúar og aðrir velunnarar
Kaldrananeshrepps fjölmenni á íbúaþingið og
taki virkan þátt strax frá upphafi. Á íbúaþinginu
er svokölluð open space aðferðafræði notuð þar
sem engin fyrirfram mótuð dagskrá er fyrir utan
upphaf þings og endi.

Sigurborg Kr. Hannesdóttir hjá Ildi mun stýra
íbúaþinginu, en fulltrúar verkefnisstjórnar verða
henni innan handar við framkvæmd og
undirbúning.

ÍBÚAÞING Í 
KALDRANANESHREPPI

Íbúaþingið hefst kl. 11:00 laugardaginn 4. október
og því lýkur með veislukaffi kl. 15:00
sunnudaginn 5. október.

Í kjölfar þingsins verður verkefnisáætlun mótuð
og gera má ráð fyrir að gangi sú vinna vel, verði
opnað fyrir umsóknir í Frumkvæðissjóð
Brothættra byggða í byggðarlaginu strax í
ársbyrjun 2026. Á íbúaþinginu gefst þannig
einstakt tækifæri til að hafa áhrif á mótun
verkefnisins í Kaldrananeshreppi.

Byggðaþróunarverkefnið Brothættar byggðir í
Kaldrananeshreppi byggir á öflugu samstarfi
íbúa, sveitarfélags, Vestfjarðastofu og
Byggðastofnunar. Það er því mjög mikilvægt að
sem flestir komi og leggi orð í belg hvort sem það
er hluta úr degi eða báða daga. Núna er
tækifærið fyrir íbúa og aðra að stuðla að eflingu
samfélagsins.
 



 

https://www.vestfirdir.is/is/verkefni/soknaraaetlun/uppbyggingarsjodur

